

                ПРАТЕНИЧКО ПРАШАЊЕ
         од пратеникот Маринела Тушева, поставено на 57-та седница 
                  на Собранието на Република Македонија, одржана  


                    на  28 мај  2009 година

Пратеничкото прашање гласи:
Власта, односно вие како носители на власта, мора да одлучите дали продолжувате на патот кон европското семејство и покрај тоа што согласно ребалансот на буџетот оваа ставка ја намаливте за 25%, или останувате во балканската крчма. Дали апсолутизмот и популизмот ќе ги замените со почитување на Уставот, толеранција, дијалог, почитување на различни опции и мислења. Секако, во прилог на ова е и развивањето и јакнењето на цивилниот сектор. Имено, ме интересира врз основа на кои критериуми Владата доделува средства на НВО сектор. Пред мене е одлука на Владата за распределба на средствата од Буџетот на Република Македонија за 2008 година, наменети за финансирање на програмските активности на здруженија на граѓани и фондации, потпишана од заменикот на претседателот на Владата, Зоран Ставрески. Станува збор за 15 милиони денари, планирани средства во Буџетот за 2008 година, всушност, се распределени на седница на Владата на 02.12.2008 година. Значи, средства кои требало да се потрошат во 2008 година, се распределуваат на седница на Влада на 02.12.2008 година, а се објавуваат во "Службен весник на Република Македонија" на 25.12.2008 година. Се поставува прашањето кога невладините организации ќе ги реализираат овие проекти и ќе ги потрошат овие средства, или доколку можеме да кажеме, да дадеме одговор дека проектите можеби се реализирани во 2008 година, сега ќе се надоместат тие средства што ги потрошиле. Од каде невладините организации знаеле дека нивните проекти ќе бидат прифатени од страна на Владата. Невладина организација од Врапчиште добила финансиски средства за два проекта, за модели на заедништво и тоа 230 илјади денари и 151 илјада денари. Од друга страна, невладина организација од Куманово, за сличен проект, добила само 15 илјади денари. Понатаму, една од најголемите суми е за проект за батерии и акумулатори. Јас навистина не знам што се спроведува со овој проект, меѓутоа, имаат добиено сума од 440 илјади денари. 
Од друга страна, во услови на економска криза, Центарот за економска анализа за проекции месечен мониторинг на економската ситуација на Македонија, добил само 60 илјади денари. Понатаму, невладина организација од Македонски Брод, за проект за евроинтеграција добила 400 илјади денари, а претходно зборував, што се случува со демократијата кај нас, и со евроинтеграциите, почитување на правото кога се тепаа студенти на плоштадот. Понатаму, невладина организација од Валандово, добила 250 илјади денари за отворање на детска градинка во с.Јосифово, за 2008 година. Сега сме мај 2009 година, од градинката во с.Јосифово нема ништо, само има ветување дека ВМРО-ДПМНЕ, а не невладина организација таму ќе гради градинка. Јавноста се интересира каде се трошат парите на граѓаните, особено што многу често се финансираат проекти, чии што ставови, вредности и политики се слични, или се речиси идентични со програмата на ВМРО-ДПМНЕ, односно со преродбата, како што беше проектот за забраната на абортусот. Понатаму, најново се појавуваат одредени здруженија на граѓани, кои што не бомбардираат со реклами, со политички пораки и покрај тоа што согласно член 3 од Законот за здруженија на граѓани и фондации, ова е противзаконско. Станува збор за невладината организација "Јасна индина" од с.Небрегово, кои што имаат пари да платат огласи од 900 евра и реклами од 5000 евра. Дали оваа организација ќе се најде на списокот на финансирани фондации и здруженија на граѓани со следната одлука на Владата за доделување на средства на НВО сектор. 
         Прашањето го поставувам до Владата на Република Македонија.
